ՆԱԽԱԳԻԾ
«ԷՆԵՐԳԱԽՆԱՅՈՂՈՒԹՅԱՆ ԵՎ ՎԵՐԱԿԱՆԳՆՎՈՂ ԷՆԵՐԳԵՏԻԿԱՅԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
 
Հոդված 1. «Էներգախնայողության և վերականգնվող էներգետիկայի մասին» Հայաստանի Հանրապետության 2004 թվականի նոյեմբերի 9-ի ՀO-122-Ն oրենքի (այսուհետ` Օրենք) 2-րդ հոդվածում «վերականգնվող էներգետիկ ռեսուրսներ`» սահմանումից հետո լրացնել հետևյալ բովանդակությամբ` նոր սահմանումներով.  
«արեգակնային էներգիա` արեգակից փոխանցված էներգիան` ուղիղ լուսային (քվանտային) կամ ջերմային ճառագայթներով.
ջրային էներգիա` մակերևույթային  և ստորերկրյա ջրային պաշարների էներգիան.

երկրաջերմային էներգա` ստորերկրյա տաք ջրերի (հիդրոթերմալ) կամ ապարների ջերմային (երկրաթերմալ) էներգիան.

կենսազանգվածի էներգիա` մարդու կենսաբանական կամ տնտեսական գործունեության և այլ կենդանական ծագում ունեցող օրգանական թափոնների, ինչպես նաև գյուղատնտեսական մշակաբույսերի վերամշակման արդյունքում ստացված էներգիան.»:  

Հոդված 2. Օրենքի 3-րդ հոդվածում.

1) «ա» ենթակետում «փոխադրող,» բառից հետո լրացնել «բաշխող,» բառը,

2) «ե» ենթակետը ուժը կորցրած ճանաչել:

 
Հոդված 3. Օրենքի 5-րդ հոդվածում. 

1) 1-ին մասում «վրա» բառից հետո լրացնել հետևյալ բովանդակությամբ` «, եթե օրենքով այլ բան նախատեսված չէ» բառերը,
2) 2-րդ մասի ա) ենթակետում «բարձրացումը» բառից հետո լրացնել հետևյալ բովանդակությամբ` «, այդ թվում կենսավառելիքների (կենսագազ, կենսաէթանոլ և կենսադիզել) մատակարարման համակարգերի ստեղծման միջոցով» բառերը,
3) 2-րդ մասի ժ) ենթակետից հետո լրացնել հետևյալ բովանդակությամբ`  3-րդ և 4-րդ մասերով. 

«3. Հայաստանի Հանրապետության կառավարությունը դասակարգում է տնտեսության ճյուղերը ըստ էներգատարության` բարձր, միջին և ցածր, ինչպես նաև սահմանում է բարձր էներգատար ճյուղերում էներգախնայողության և էներգաարդյունավետության պարտադիր պահանջները:

 4. Վերականգնվող էներգետիկ ռեսուրսների արդյունավետ օգտագործման և էներգախնայողության ապահովման համար 2020 թվականին, և յուրաքանչյուր հաջորդ տարի, Հայաստանի Հանրապետությունում սպառվող ամբողջ առաջնային էներգիայի առնվազն 20 տոկոսը, իսկ տրանսպորտում սպառվող էներգիայի առնվազն 10 տոկոսը պետք է լինեն վերականգնվող էներգիայի աղբյուրներից ստացված էներգիա:
Հայաստանի Հանրապետության կառավարությունը հաստատում է «Վերականգնվող էներգետիկ աղբյուրների կիրառմամբ արտադրված և(կամ) ներկրված էներգակիրների ծավալները հաշվառելու և սպառողների որոշակի խմբերին մատակարարված այդ ծավալների սպառումը ամրագրելու (արտոնագրելու) կարգը` միջազգային չափորոշիչներին համապատասխան:»:

Հոդված 4. Օրենքի 6-րդ հոդվածի 1-ին մասի «ե» ենթակետը շարադրել հետևյալ խմբագրությամբ`

«ե) էներգախնայողության և էներգաարդյունավետության, վերականգնվող էներգետիկ ռեսուրսների օգտագործման և շրջակա միջավայրի վրա ներգործության ստանդարտացման փաստաթղթերի մշակումը և հաստատման ապահովումը.»:

Հոդված 5. Օրենքի 7-րդ հոդվածի «բ» ենթակետում «փոխադրման,» բառից հետո լրացնել «բաշխման,» բառը:

Հոդված 6. Օրենքի 8-րդ հոդվածը շարադրել հետևյալ խմբագրությամբ.

«Հոդված 8. Էներգասպառող սարքերի և սարքվածքների պիտակավորումը
1. Էներգասպառող սարքերի և սարքվածքների պիտակավորման կարգը և պիտակի ձևը, էներգախնայողության և վերականգնվող էներգետիկայի ոլորտի պետական կառավարման լիազոր մարմնի ներկայացմամբ սահմանում է Հայաստանի Հանրապետության կառավարությունը:

2. Էներգասպառող սարքերի, սարքվածքների և արտադրանքի շրջանառության կարգը, այդ թվում դրանց փոխարինող էներգաարդյունավետ արտադրանքի հետագա օգտահանումը ներքին սպառման շուկայում սահմանվում են Հայաստանի Հանրապետության կառավարության կողմից:»:
Հոդված 7. Օրենքի 9-րդ հոդվածը շարադրել հետևյալ խմբագրությամբ`

«Հոդված 9. Էներգակիրների պետական հաշվառումը և վիճակագրությունը
Վիճակագրության ազգային մարմինը.
1. սույն հոդվածի երկրորդ մասում նշված մեթոդաբանությունը ընդունելու տարվան հաջորդող յուրաքանչյուր տարի իրականացնում է նախորդ տարում արդյունահանված, արտադրված, ներմուծված, վերամշակված, փոխակերպված, փոխադրված, բաշխված, պահեստավորված և օգտագործված էներգակիրների հաշվառում (Հայաստանի Հանրապետության օրենսդրությամբ սահմանված կարգով) և Հայաստանի Հանրապետության նախորդ տարվա էներգետիկ հաշվեկշռի կազմում և հրապարակում:
2. սույն օրենքն ուժի մեջ մտնելու ամսվան հաջորդող հինգ ամիսների ընթացքում ընդունում է Հայաստանի Հանրապետությունում էներգետիկ հաշվեկշռի կազզման մեթոդաբանությունը` միջազգային չափորոշիչներին համապատասխան:»:
 Հոդված 8. Օրենքի 12-րդ հոդվածը շարադրել հետևյալ խմբագրությամբ` 

«Հոդված 12. Էներգետիկ փորձաքննության մասին նորմատիվ իրավական ակտերը

Էներգետիկ փորձաքննության մասին նորմատիվ իրավական ակտերը կազմված են ՀՀ օրենսդրական ակտերից, ինչպես նաև հավատարմագրման և համապատասխանության գնահատման լիազոր մարմնի ընդունած նորմատիվ իրավական ակտերից:»:

Հոդված 9. Օրենքի 13-րդ հոդվածի 3-րդ մասը շարադրել հետևյալ խմբագրությամբ` 

«3. Էներգետիկ փորձաքննությունն իրականացվում է Հայաստանի Հանրապետության կառավարության սահմանած կարգով` «Հավատարմագրման մասին» Հայաստանի Հանրապետության օրենքի համաձայն հավատարմագրված համապատասխանության գնահատման գործունեություն իրականացնող համապատասխանության գնահատման մարմինների կողմից:»:

Հոդված 10. Օրենքի 14-րդ հոդվածի 2-րդ մասում  «Համապատասխանության հավաստման» բառերը փոխարինել «Հավատարմագրման և համապատասխանության գնահատման» բառերով, իսկ «կառավարությունը» բառը փոխարինել «Հայաստանի Հանրապետության կառավարությունը» բառերով: 

  
Հոդված 11. Հայաստանի Հանրապետության կառավարությունը Օրենքի 13-րդ հոդվածով նախատեսված կարգը համապատասխանեցնում է Հայաստանի Հանրապետության օրենսդրությանը` սույն օրենքն ուժի մեջ մտնելու ամսվան հաջորդող վեց ամիսների ընթացքում: 

Հոդված 12. Սույն օրենքն ուժի մեջ է մտնում պաշտոնական հրապարակմանը հաջորդող տասներորդ օրը: 

	ՀԻՄՆԱՎՈՐՈՒՄ
«ԷՆԵՐԳԱԽՆԱՅՈՂՈՒԹՅԱՆ ԵՎ ՎԵՐԱԿԱՆԳՆՎՈՂ ԷՆԵՐԳԵՏԻԿԱՅԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ 

ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ

	1.
	Ընթացիկ իրավիճակը և իրավական ակտի ընդունման անհրաժեշտությունը

««Էներգախնայողության և վերականգնվող էներգետիկայի մասին» Հայաստանի Հանրապետության օրենքում (այսուհետ` Օրենք)  փոփոխությունները և լրացումները անհրաժեշտ են Էներգետիկ փորձաքննության իրականացման պայմանների կատարելագործման, Օրենքի դրույթները այլ օրենքներին («Հավատարմագրման մասին», «Ստանդարտացման մասին», «Տեխնիկական կանոնակարգման մասին» և «Էներգետիկայի մասին» ՀՀ օրենքներին), էներգետիկ բնագավառում ստեղծված անհրաժեշտություններին և փաստացի իրավիճակին համապատասխանեցնելու համար:

««Էներգախնայողության և վերականգնվող էներգետիկայի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի (այսուհետ` Նախագիծ) մշակման  ընթացիկ իրավիճակը`

ա. Նախագծի 1-ին հոդված. վերականգնվող էներգետիկ առանձին ռեսուրսների  համար բացակայում են սահմանումները, ինչը բազմիցս առաջացրել է տարամեկնաբանություններ;
բ. Նախագծի 2-րդ հոդվածի 2-րդ մաս, 4-րդ, 8-րդ, 9-րդ և 10-րդ հոդվածներ. անհրաժեշտ է նշված դրույթները խմբագրել` հստակեցնելու նպատակով և համապատասխանեցնել այլ օրենքներին;
գ. Նախագծի 2-րդ հոդվածի 1-ին մաս և 5-րդ հոդված. Օրենքի կարգավորման շրջանակներից դուրս է մնացել բաշխման գործառույթը;

դ. Նախագծի 3-րդ հոդվածի 1-ին մաս. Ըստ Օրենքի էներգախնայողության և վերականգնվող էներգետիկայի  ոլորտի պետական քաղաքականությունը հիմնված է այդ գործունեության շրջանակներում ներգրավվող կողմերի կամավորության սկզբունքի վրա, ինչը հնարավորություն չի տալիս տնտեսության տարբեր բնագավառներում էներգախնայողության և էներգաարդյունա​վետության միջոցառումների, ինչպես նաև վերականգնվող էներգիայի օգտագործման համար սահմանել պարտադիր պահանջներ;

2-րդ մաս. պետական քաղաքականության սկզբունքների հստակեցում;

3-րդ մաս. ՀՀ իրավական ակտերում տնտեսության ճյուղերը դասակարգված չեն ըստ էներգատարության, ինչպես նաև օրենսդրությամբ կարգավորված չեն բարձր էներգատար ճյուղերի էներգախնայողության և էներգաարդյունավետության պարտադիր պահանջները;

ՀՀ նախագահի կողմից 2013 թվականին հավանության արժանացրած «Էներգետիկ անվտանգության ապահովման հայեցակարգի» դրույթներից բխող թիրախային մոտեցումները արտահայտված չեն որպես օրենսդրական նորմ;

ե. Նախագծի 6-րդ հոդված. ՀՀ օրեսդրությամբ կարգավորված չեն էներգասպառող սարքերի, սարքվածքների և արտադրանքի շրջանառության սահմանափակումները, այդ թվում դրանց փոխարինող էներգաարդյունավետ արտադրանքի հետագա օգտահանումը ներքին սպառման շուկայում, ինչը հանգեցնում է ավելորդ էներգիայի սպառմանը և կարող է հանգեցնել շրջակա միջավայրի վիճակի և մարդկանց առողջության վատթարացմանը;
զ. Նախագծի 7-րդ հոդված. Օրենքը չի սահմանում էներգետիկ հաշվեկշիռ կազմելու մեթոդաբանության մշակման պատասխանատուներին և Վիճակագրության ազգային մարմնի կողմից հաշվեկշիռը ներկայացնելու և հրապարակելու ժամկետները;

	2.
	Առաջարկվող կարգավորման բնույթը

ա. Նախագծի 1-ին հոդված. Տրվում են վերականգնվող էներգետիկ առանձին ռեսուրսների սահմանումները: 
բ Նախագծի 2-րդ հոդվածի 2-րդ մաս, 4-րդ, 8-րդ, 9-րդ և 10-րդ հոդվածներ. նշված դրույթները ներկայացվում են խմբագրված` այլ օրենքներին համապատասխան:  

գ. Նախագծի 2-րդ հոդվածի 1-ին մաս և 5-րդ հոդված. առաջարկվում է Օրենքի կարգավորման շրջանակները լրացնել բաշխման գործառույթով;

դ. Նախագծի 3-րդ հոդված.  1-ին մաս.  Առաջարկվում է, որ էներգախնայողության և վերականգնվող էներգետիկայի ոլորտի պետական քաղաքականությունը հիմնվի նաև պարտադիր պահանջների վրա` էներգատար համապատասխան ճյուղերում էներգախնայողությունը և էներգաարդյունավետությունը ապահովելու համար:
2-րդ մաս.  առաջարկվում է հստակեցնել  Էներգախնայողության և վերականգնվող էներգետիկայի ոլորտի պետական քաղաքականության սկզբունքները` շեշտելով կենսավառելիքների մատակարարման համակարգերի ստեղծման անհրաժեշտությունը` ներկրվող ածխաջրածնային վառելիքներից Հայաստանի  կախվածությունը նվազեցնելու նպատակով` հաշվի առնելով ՀՀ նախագահի կողմից 2013 թվականին հավանության արժանացած «Էներգետիկ անվտանգության ապահովման հայեցակարգի» դրույթներից բխող թիրախային մոտեցումները, այն է` տրանսպորտում սպառվող էներգիայի առնվազն 10 տոկոսը պետք է ապահովվի վերականգնվող էներգիայի աղբյուրներից ստացված էներգակիրներով; 

3-րդ մաս. առաջարկվում է Հայաստանի Հանրապետության կառավարության որոշմամբ տնտեսության ճյուղերը դասակարգել ըստ էներգատարության, իսկ  բարձր էներգատար ճյուղերի համար սահմանել էներգախնայողության և էներգաարդյունավետության պարտադիր պահանջներ;  

Նաև առաջարկվում է ՀՀ նախագահի կողմից 2013 թվականին հավանության արժանացրած «Էներգետիկ անվտանգության ապահովման հայեցակարգի» դրույթներից բխող թիրախային մոտեցումները Օրենքում արտահայտել որպես  նորմ;
ե. Նախագծի 6-րդ հոդված. առաջարկվում է Էներգասպառող սարքերի, սարքվածքների և արտադրանքի շրջանառության սահմանափակումները, այդ թվում դրանց փոխարինող էներգաարդյունավետ արտադրանքի օգտահանումը ներքին սպառման շուկայում սահմանել ՀՀ կառավարության որոշմամբ;
զ. Նախագծի 7-րդ հոդված. առաջարկվում է Օրենքով սահմանել էներգետիկ հաշվեկշիռ կազմելու մեթոդաբանության մշակման պատասխանատուներին և Վիճակագրության ազգային մարմնի կողմից հաշվեկշիռը ներկայացնելու և հրապարակելու ժամկետները;

	3.
	Նախագծի մշակման գործընթացում ներգրավված ինստիտուտները և  անձիք և նրանց դիրքորոշումը
  ՀՀ էներգետիկայի և բնական պաշարների նախարարություն

	4.
	Ակնկալվող արդյունքը 

Ակնկալվում է, որ «Էներգախնայողության և վերականգնվող էներ​գե​տի​կայի մասին» ՀՀ օրենքի դրույթները կհամա​պատաս​խանեցվեն «Էներ​գե​տիկայի մասին», «Հա​վա​տարմագրման մասին» և «Տեխնիկական կանո​նա​կարգման մասին» ՀՀ օրենք​ների դրույթներին, էներգետիկ բնագավառում ստեղծված անհրաժեշտություններին և փաստացի իրավիճակին: 


Տ Ե Ղ Ե Կ Ա Ն Ք

«ԷՆԵՐԳԱԽՆԱՅՈՂՈՒԹՅԱՆ ԵՎ ՎԵՐԱԿԱՆԳՆՎՈՂ ԷՆԵՐԳԵՏԻԿԱՅԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ 

ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
1. ««Էներգախնայողության և վերականգնվող էներգետիկայի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման դեպքում անհրաժեշտ է.

Համապատասխան փոփոխություններ և լրացումներ կատարել HHHh
ՀՀ կառավարության 2006 թվականի օգոստոսի 31-ի N 1399-Ն որոշմամբ հաստատված «Էներգետիկ փորձաքննության իրականացման» կարգում:
2. ««Էներգախնայողության և վերականգնվող էներգետիկայի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման կապակցությամբ անհրաժեշտ է.

ՀՀ ազգային վիճակագրության ծառայությունը ընդունի Օրենքից բխող իրավական ակտեր:

Տ Ե Ղ Ե Կ Ա Ն Ք
«ԷՆԵՐԳԱԽՆԱՅՈՂՈՒԹՅԱՆ ԵՎ ՎԵՐԱԿԱՆԳՆՎՈՂ ԷՆԵՐԳԵՏԻԿԱՅԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ 

ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՆԵՐՈՒՄ ԵԿԱՄՈՒՏՆԵՐԻ և ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
««Էներգախնայողության և վերականգնվող էներգետիկայի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի ընդունման կապակցությամբ պետական կամ տեղական ինքնակառավարման մարմինների բյուջեներում  եկամուտների և ծախսերի ավելացում կամ նվազեցում չի նախատեսվում:













